
SİYASƏT

Son bir həftənin diplomatik xroni-
kası Azərbaycanın xarici siyasət kursu-
nun miqyasını, ritmini və prioritetləri-
ni göstərən strateji xəritədir. Bakıdan 
Münxenə, Belqraddan Vaşinqtona uza-
nan diplomatik coğrafiya bir daha nü-
mayiş etdirir ki, Azərbaycan bölgədən 
qitəyə, qitədən isə qlobal siyasi müza-
kirələrin mərkəzinə doğru hərəkət edən 
sistemli oyunçudur. Prosesin əsas xətti 
isə çoxvektorlu, balanslaşdırılmış və 
eyni zamanda, suveren maraqlara əsas-
lanan diplomatiyadır.

Bakı–Vaşinqton xəttində son dinami-
ka geosiyasi reallıqların yenidən tənzim-
lənməsidir. ABŞ siyasi elitasının yüksək 
səviyyəli nümayəndəsi Vensin Bakı səfəri 
Vaşinqtonun Cənubi Qafqaza baxışında 
baş verən strateji korrektənin göstəricisi 
kimi dəyərləndirilməlidir. Ukrayna müha-
ribəsi fonunda dəyişən Avropa təhlükəsiz-
lik sistemi, enerji marşrutlarının siyasiləş-
məsi və Çin–Avropa xəttində alternativ 
nəqliyyat platformalarının aktuallaşması 
ABŞ-ı regiona yenidən baxmağa məcbur 
edib.

Vaşinqton üçün Azərbaycan artıq qlo-
bal enerji təhlükəsizliyinin şaxələndiril-
məsində sistemli rol oynayan aktordur və 
bu rol xüsusilə Avropanın Rusiya qazın-
dan asılılığını azaltmaq cəhdləri fonunda 
daha strateji məzmun qazanıb. Cənub Qaz 
Dəhlizi artıq kommersiya layihəsi çərçi-
vəsini aşaraq siyasi təhlükəsizlik mexa-
nizminə çevrilib. ABŞ üçün bütün bunlar 
həm Avropa müttəfiqlərinin sabitliyi, həm 
də trans -Atlantik həmrəyliyin qorunması 
baxımından əhəmiyyətlidir. Bununla ya-
naşı, Orta Dəhliz faktorunun önə çıxması 
Vaşinqtonun diqqətini Cənubi Qafqaza 
yönəldən əsas amillərdəndir. Çin–Avropa 
ticarət xəritəsində alternativ marşrutların 
formalaşması qlobal güclər arasında nəq-
liyyat və logistika üzərində rəqabəti dərin-
ləşdirir. Ağ Ev üçün Bakı ilə əməkdaşlıq 
Avrasiyada iqtisadi və strateji balansın qo-
runması deməkdir.

Postmünaqişə mərhələsində forma-
laşan yeni reallıq isə münasibətlərə əlavə 
ölçü gətirir. Azərbaycan Cənubi Qafqazda 
təhlükəsizlik arxitekturasını artıq faktiki 
olaraq dəyişib. Bir tərəfdən regionda yeni 
status-kvonun davamlılığı, digər tərəfdən 
isə sülh prosesinin hansı siyasi çərçivədə 
inkişaf edəcəyi məsələsi Vaşinqton üçün 
əhəmiyyətlidir. Lakin diqqətçəkən məqam 
ondan ibarətdir ki, bu dialoq əvvəlki illər-

dəki kimi vasitəçilik üstünlüyü üzərində 
qurulmur. Azərbaycan artıq regional gün-
dəliyi müəyyənləşdirən tərəf kimi çıxış 
edir.

Əslində, burada daha dərin transfor-
masiya müşahidə olunur. Əvvəllər region 
ölkələri qlobal güclər arasında seçim di-
lemması ilə üzləşirdisə, indi Bakı balans 
siyasəti yürüdür. ABŞ Azərbaycanı ener-
ji, nəqliyyat və təhlükəsizlik baxımından 
əvəz olunmaz aktor kimi qəbul etdikcə, 
münasibətlərdə ton dəyişir. Tərəflər arasın-
da dialoq himayədarlıq modelindən strateji 
qarşılıqlılıq modelinə keçir. Bakı–Vaşinq-
ton xəttinin geosiyasi oxunuşu göstərir ki, 
Azərbaycanın artan diplomatik çəkisi artıq 
regional çərçivəni aşır. ABŞ-ın regiona 
dönüşü nə qədər qlobal rəqabətin məhsu-
ludursa, Azərbaycanın güclənən mövqeyi 
də bir o qədər suveren siyasətin nəticəsidir. 

***
Münxen Təhlükəsizlik Konfransına 

gəldikdə isə, burada gələcək siyasi xətlərin 
konturları cızılır.  Münxen tribunası Qər-
bin siyasi, hərbi və analitik elitasının cəm-
ləşdiyi məkandır. Burada səslənən tezislər 
sonradan Avropa İttifaqının qərarlarına, 
NATO-nun strategiyasına və trans-Atlantik 
münasibətlərin prioritetlərinə təsir göstərir. 
Azərbaycanın bu platformada iştirakı onu 
göstərir ki, Bakı daha geniş təhlükəsizlik 
gündəliyinə töhfə verən aktor kimi qəbul 
edilir.

Azərbaycanın Münxendə verdiyi əsas 

mesaj geosiyasi baxımdan prinsipialdır: 
Cənubi Qafqazın təhlükəsizlik modeli kə-
nardan ixrac edilə bilməz. Region uzun 
illər xarici güclərin rəqabət meydanına 
çevrilmişdi və bu rəqabət sabitlik gətirmə-
di. Postmüharibə mərhələsində formalaşan 
yeni reallıq isə göstərir ki, davamlı təh-
lükəsizlik yalnız regional aktorların məsu-
liyyəti və siyasi iradəsi ilə mümkündür. 

Konfransın digər mühüm tərəfi isə bir-
başa strateji dialoq imkanlarıdır. Münxen 
qapalı və açıq formatlarda keçirilən gö-
rüşlərlə qeyri-rəsmi diplomatiyanın ən ef-
fektiv məkanlarından biridir. Azərbaycan 
üçün bunlar, əlbəttə ki, Qərb siyasi elitası 
ilə vasitəçilərsiz təmas qurmaq, mövqeyi-
ni izah etmək və formalaşan narrativlərə 
təsir etmək imkanı yaradır.  Digər mühüm 
məqam Azərbaycanın sülh təşəbbüslərinin 
beynəlxalq legitimliyinin genişlənməsidir. 
Münxendə səsləndirilən mövqelər qlobal 
auditoriyaya ünvanlanır və beynəlxalq rə-
yin formalaşmasına təsir göstərir. 

***
Belqrad xətti isə Azərbaycanın Avro-

pa siyasətində daha yeni bir mərhələnin 
göstəricisidir. Serbiyaya Prezident İlham 
Əliyevin rəsmi səfəri geniş geosiyasi kon-
fiqurasiyada dəyərləndirilməlidir.  Serbiya 
Avropa məkanında özünəməxsus mövqeyə 
malikdir. O, həm Avropa İttifaqı ilə inteq-
rasiya prosesindədir, həm də milli maraqla-
rını qorumaq xəttini açıq şəkildə nümayiş 
etdirir. Azərbaycan üçün Belqradla yaxın-

laşma Avropada alternativ siyasi dialoq 
platformasının formalaşdırılması demək-
dir. Belqrad–Bakı xətti Avropa daxilində 
balans yaradan mexanizm kimi çıxış edir. 
Xüsusilə son illər Avropa institutlarında 
Azərbaycanla bağlı müzakirələrin bəzən 

siyasi təzyiq elementləri ilə müşayiət olun-
ması fonunda, Serbiya kimi tərəfdaşlarla 
sıx koordinasiya diplomatik manevr im-
kanlarını genişləndirir. 

Enerji əməkdaşlığı bu münasibətlə-
rin əsas sütunlarından biridir. Azərbaycan 
qazının Balkanlara çıxışı regionun enerji 
xəritəsinin yenidən qurulması prosesidir. 
Serbiya üçün enerji təhlükəsizliyi milli 
təhlükəsizlik məsələsidir və bu kontekstdə 

Azərbaycan etibarlı tərəfdaş kimi qəbul 
olunur. Bakı isə Balkan istiqamətini geniş-
ləndirməklə Avropa bazarında mövqeyini 
daha da şaxələndirir. Lakin münasibətlərin 
daha dərin təbəqəsi siyasi qarşılıqlı dəstək 
müstəvisindədir. Həm Azərbaycan, həm də 
Serbiya beynəlxalq hüququn fundamental 
prinsiplərinə – suverenlik və ərazi bütöv-
lüyünə – xüsusi həssaslıqla yanaşır. Belə 
ortaq yanaşma ikitərəfli münasibətləri nor-
mativ əsas üzərində möhkəmləndirir. 

Azərbaycanın Avropa siyasətində mü-
şahidə olunan transformasiya məhz burada 
özünü göstərir. Bakı artıq münasibətləri 
Brüssel institutları ilə məhdudlaşdırmır, 
paralel diplomatik kanallar qurur, regional 
paytaxtlarla birbaşa əlaqələri gücləndirir 
və çoxkanallı təsir mexanizmi formalaş-
dırır. 

***
Müasir beynəlxalq sistem getdikcə 

daha sərt bloklaşma meyilləri göstərir: 
Qərb–Rusiya qarşıdurması, ABŞ–Çin 
rəqabəti, Avropanın təhlükəsizlik dilem-
ması. Belə şəraitdə kiçik və orta güclər 
üçün seçim dilemması yaranır. Azərbay-
can isə seçimetmə modelindən yayınaraq 
balansqurma modelini seçib. Bakı həm 
Vaşinqton, həm Brüssel, həm də regional 
aktorlarla paralel işləyir və bu paralellik 
onun manevr imkanlarını genişləndirir. 
Nəticədə, Azərbaycan müxtəlif mərkəzlər 
arasında əlaqələndirici halqaya çevrilir.

Postmüharibə mərhələsində Azərbay-
canın əsas strategiyası əldə olunmuş real-
lıqları diplomatik müstəviyə daşımaq və 
onları beynəlxalq sistem daxilində legi-
timləşdirməkdir. Diplomatik coğrafiyanın 
genişlənməsi məhz bu legitimləşmənin 
mexanizmidir. Bakı nə qədər çox plat-
formada iştirak edirsə, bir o qədər özünü 
qlobal qərarvermə proseslərinin ayrılmaz 
hissəsi kimi təqdim edir.

Bölgədən qitəyə, qitədən dünyaya 
uzanan diplomatik xətt strateji dəyişik-
liyinin göstəricisidir. Postmüharibə döv-
ründə Azərbaycan üçün əsas məsələ hərbi 
reallığın diplomatik və siyasi müstəvidə 
möhkəmləndirilməsi idi. Qələbə faktı öz-
lüyündə uzunmüddətli təsir yaratmır; onu 
beynəlxalq sistem daxilində qəbul olunan 
və legitimləşdirilən reallığa çevirmək tələb 
olunur. Bakı məhz bu mərhələyə daxil 
olub.

Diplomatik coğrafiyanın genişlənməsi, 
əslində, siyasi məsafənin qısalması demək-
dir. Son həftənin diplomatik dinamikası bir 
daha sübut etdi ki, Azərbaycanın xarici si-
yasəti reaksion modeldən çıxıb. Çoxölçü-
lü, çoxvektorlu və sistemli xarakter daşı-
yan bu siyasət balans üzərində qurulub və 
geosiyasi rəqabətin kəskinləşdiyi dövrdə 
manevr imkanlarını qorumağa yönəlib.

Şəbnəm ZEYNALOVA , 
XQ-nin siyasi analitiki,  

siyasi elmlər üzrə fəlsəfə doktoru

Asiyadan Avropaya, oradan da Amerikaya...
Azərbaycanın diplomatik coğrafiyasında son “uçuş trayektoriyası”

Macarıstanın sivil seçimi 
Avropa İttifaqı nəfəs çəkmədən gözləyir

Macarıstan Respublikasının Prezidenti Tamaş Şulyok tərəfindən rəsmən təsdiq 
edilən 12 aprel 2026-cı il tarixli seçkilər Avropa İttifaqının gələcək təşkilati bütövlüyünü, 
geosiyasi istiqamətini və demokratiya anlayışını sınağa çəkəcək həlledici siyasi döyüş 
hesab olunur. Çünki on altı il davam edən fasiləsiz hakimiyyətdən sonra Baş nazir Viktor 
Orban və rəhbərlik etdiyi Fidesz–KDNP (Gənc Demokratlar İttifaqı) alyansı ilk dəfə real, 
kütləvi dəstəyə malik rəqib qüvvə ilə, yəni Peter Magyarın liderlik etdiyi TİSZA (Hörmət 
və Azadlıq Partiyası) partiyası ilə üz-üzə gəlir. Məhz sözügedən qarşıdurma Brüssel 
dəhlizlərində, Vaşinqtonun strateji dairələrində və Moskvanın siyasi kabinetlərində 
diqqətlə izlənilir. 

Qarşıdakı parlament seçkiləri ənənəvi sağ-sol qar-
şıdurmasından tamamilə fərqlənir. Budapeşt küçələrin-
də, Debretsen meydanında və əyalətlərdə hiss olunan 
gərginlik, eyni zamanda, ölkənin Qərb institutlarına 
inteqrasiyasının davam edib-etməyəcəyi sualına cavab 
axtarışıdır. Xüsusən də Viktor Orbanın illərdir apardı-
ğı suverenlik ritorikası, Brüssel bürokratiyasına qarşı 
sərt ittihamları və sülh missiyası adı altında Rusiya ilə 
qoruyub saxladığı əlaqələr Avropa İttifaqı daxilində 
ciddi çatlar yaradıb. Həmin çatların dərinləşməsi və 
ya bərpası məhz aprel səsverməsinin nəticəsindən asılı 
olacaq.

Sözügedən seçki kampaniyasının ən diqqətçəkən 
məqamı, şübhəsiz, Peter Magyarın siyasi səhnəyə il-
dırım sürətli girişidir. Çünki keçmişdə hakim elitanın 
daxili dairəsinə mənsub şəxs kimi tanınan, lakin son-
radan sistemdən qoparaq kəskin müxalif mövqe tutan 
Magyar Fidesz elektoratının müəyyən hissəsini, məyus 
olmuş müxalifət seçicilərini vahid bayraq altında bir-

ləşdirməyi bacarıb. TİSZA partiyasının qısa müddət-
də ictimai rəy sorğularında hakim partiya ilə baş-başa 
gəlməsi, hətta bəzi müstəqil sorğularda irəli keçməsi 
macar siyasətində uzun illərdir hökm sürən apatiyanı 
darmadağın edib. Magyarın uğurunun sirri ritorika-
sında gizlənir. O, ənənəvi liberal müxalifətdən fərqli 
olaraq, milli dəyərlərə, ailə institutuna və suverenliyə 
hörmətlə yanaşdığını bəyan edir, eyni zamanda, dövlət 
səviyyəsindəki korrupsiyanı, Avropa fondlarının mə-
nimsənilməsini və təhsil-səhiyyə sistemlərinin çökü-
şünü sərt tənqid atəşinə tutur.

12 aprel seçkiləri, eyni zamanda, Macarıstanın xa-
rici siyasət kursunun referendumuna çevrilib. Çünki 
Viktor Orbanın Ukrayna müharibəsi ilə bağlı tutduğu 
mövqe, Rusiyaya qarşı sanksiyalara müqaviməti və 
Çinlə strateji tərəfdaşlığı dərinləşdirməsi ölkəni Av-
ro-Atlantik məkanda təcrid vəziyyətinə salıb. Xüsusən 
Vişeqrad Qrupu daxilindəki ənənəvi müttəfiqlərin, 
yəni Polşa və Çexiyanın Budapeştdən uzaqlaşması Or-

banın diplomatik manevr imkanlarını məhdudlaşdırıb, 
hökumət isə mövcud təcridi sülh tərəfdarı olmaq və 
milli maraqları qorumaq kimi təqdim edərək seçicilə-
ri inandırmağa çalışır ki, müxalifətin qələbəsi ölkəni 
birbaşa müharibəyə sürükləyəcək. Burada ABŞ fak-
torunu da nəzərdən qaçırmaq mümkün deyil. Viktor 
Orban açıq şəkildə Donald Trampın siyasi dəstəyinə 
ümid bəsləyir və Budapeşt hesab edir ki, Vaşinqtonda 
baş verə biləcək siyasi dəyişikliklər və ya Tramp admi-
nistrasiyasının təsiri ona Avropa İttifaqı daxilində yeni 
nəfəs verəcək. 

***
Təhlükəli məqam səsvermədən sonrakı dövrü əhatə 

edir. Hadisələrin inkişafı iki əsas istiqamətdə cərəyan 
edə bilər və hər iki halda ölkəni ciddi sınaqlar gözləyir. 
Əgər hakim partiya hətta cüzi səs çoxluğu ilə olsa belə 
parlamentdəki yerlərini qoruyub saxlaya bilsə, sözü-
gedən qələbə Orban tərəfindən Brüsselə və qlobalist-
lərə qarşı tarixi zəfər kimi təqdim ediləcək. Bu halda 
hökumətin daxili və xarici siyasətində daha radikal 
addımların atılması ehtimalı yüksəkdir. Suverenliyin 
müdafiəsi qanunvericiliyinin sərtləşdirilməsi, müstəqil 
media və vətəndaş cəmiyyətinə qarşı təzyiqlərin art-
ması, eləcə də Avropa Komissiyası ilə qarşıdurmanın 
pik həddə çatması gözlənilir. Orban hökuməti Avropa 
fondlarından tamamilə məhrum ediləcəyi təqdirdə, iq-
tisadiyyatı ayaqda saxlamaq üçün Şərqdən daha böyük 
borc öhdəlikləri götürə bilər ki, məlum addım Macarıs-
tanı uzunmüddətli perspektivdə Avropa iqtisadi məka-
nından uzaqlaşdıracaq.

Digər ssenari, yəni Peter Magyarın qələbəsi Ma-
carıstan tarixində yeni səhifə açsa da, idarəçilik baxı-
mından olduqca mürəkkəb dövrün başlanğıcı olacaq. 
Çünki on altı il ərzində Fidesz ölkənin bütün dövlət 
aparatını – prokurorluqdan tutmuş Konstitusiya Məh-
kəməsinə, Mərkəzi Bankdan Media Şurasına qədər sa-
diq kadrlarla doldurub və Prezident, Baş prokuror və 
digər açar fiqurların uzunmüddətli səlahiyyət müddət-
ləri yeni hökumətin fəaliyyətini iflic etmək potensia-
lına malikdir. Dərin dövlət adlandırıla biləcək həmin 
struktur islahatlara müqavimət göstərəcək və keçid 
dövrünü sabotaj etməyə çalışacaq. 

Bütün hallarda, aprel ayının ikinci bazar günü baş 
tutacaq səsvermə Avropa siyasi tarixinin ən yaddaqa-
lan səhifələrindən olacaq və ekspert icması yekdilliklə 
qeyd edir ki, prosesdən sonra Macarıstan artıq əvvəlki 
kimi olmayacaq. O, ya tam təcridə doğru gedən tənha 
qala, ya da yenidən Avropa ailəsinin bərabərhüquqlu 

və konstruktiv üzvü kimi yoluna davam edəcək. Qar-
şıdakı həftələr ərzində kampaniya ritorikasının daha 
da sərtləşəcəyi, kompromat savaşının qızışacağı və 
cəmiyyətin qütbləşməsinin pik həddə çatacağı şübhə 
doğurmur. 

Həmçinin unutmaq olmaz ki, Macarıstanın seçki 
sistemi majoritar və proporsional sistemlərin qarışığın-
dan ibarət mürəkkəb mexanizmə əsaslanır. Fidesz illər 
ərzində seçki dairələrinin sərhədlərini strateji şəkildə 
dəyişdirərək, kənd yerlərindəki səslərin çəkisini artır-
mağa nail olub ki, həmin amil TİSZA partiyası və digər 
müxalif qüvvələr üçün əlavə maneə yaradır. Peter Ma-
gyar qalib gəlmək üçün sadə səs çoxluğu qazanmaqla 
kifayətlənməməli, eyni zamanda, sistemin yaratdığı 
struktur dezavantajlarını da aşmalıdır. Bu isə müxalifə-
tin Fidesz qalası hesab edilən kənd rayonlarında ciddi 
sıçrayış tələb edir. 

Əgər Magyar kənd seçicisini iqtisadi arqumentlərlə 
inandıra bilsə, o zaman siyasi xəritənin rəngi tamamilə 
dəyişə bilər. Bundan əlavə, Macarıstan mediasının 
böyük hissəsi KESMA fondu vasitəsilə hökumətin 
nəzarəti altındadır və ictimai rəyin formalaşmasında 
həlledici rol oynayan televiziya kanalları, qəzetlər və 
onlayn portallar günün iyirmi dörd saatı hökumət pro-
paqandasını yaymaqla məşğuldur. Müxalifətin səsinin 
eşidilməsi üçün əsas vasitə sosial media və bir neçə 
müstəqil onlayn platformadır. TİSZA partiyasının uğu-
ru rəqəmsal kampaniyanın ənənəvi mediaya qarşı nə 
qədər effektiv ola biləcəyinin də göstəricisi olacaq.

Müvafiq tarixi kontekstdə hadisələrə yanaşdıq-
da, Macarıstanın 1956-cı il inqilabından və 1989-cu 
il rejim dəyişikliyindən sonra üçüncü ən mühüm si-
yasi dönüş nöqtəsində olduğunu söyləmək mübaliğə 
olmaz. Hər iki əvvəlki tarixdə xalq azadlıq və Avropa 
dəyərləri uğrunda mübarizə aparmışdı. 2026-cı ilin 
baharında eyni ruhun yenidən canlanıb-canlanmadığı 
məlum olacaq. Fidesz partiyasının onilliklər ərzində 
qurduğu sistemin dayanıqlılığı ilə cəmiyyətin ye-
nilənmə arzusu arasındakı mübarizənin nəticəsi Av-
ropa dərsliklərində demokratiyanın müdafiəsi və ya 
tənəzzülü nümunəsi kimi tədris ediləcək mövzudur. 
Aprel seçkiləri hər bir vətəndaşın fərdi məsuliyyət 
imtahanıdır. Dünyanın diqqəti Macarıstana yönəldiyi 
halda, Budapeştin verəcəyi qərar qlobal siyasi arena-
da rezonans doğuracaq. 

